
Sarajevo, 21.03.2017. 
SAOPĆENJE ZA JAVNOST
Sud Bosne i Hercegovine odbio zahtjev ZU „Moja Apoteka“ Banjaluka za preispitivanje sudske odluke i poništenje rješenja Agencije za zaštitu ličnih podataka u BiH
Apelaciono odjeljenje Suda Bosne i Hercegovine odbilo je kao neosnovan zahtjev ZU „Moja Apoteka“ Banjaluka, kojim je traženo preispitivanje sudske presude iz upravnog spora protiv rješenja Agencije za zaštitu ličnih podataka u BiH. Ovom odlukom je utvrđeno da je pobijano rješenje Agencije pravilno i doneseno u skladu sa zakonom. 
Naime, Agencija je u postupku po službenoj dužnosti utvrdila da je ZU „Moja Apoteka“ Banjaluka u apotekama vršila obradu biometrijskog podatka glasa svojih zaposlenika i pacijenata u svrhu zaštite lica i imovine, te u cilju sprječavanja krivičnih djela, a da pri tom takva obrada nije bila propisana zakonom i da nije bila neophodno potrebna za ostvarenje te svrhe. Iz navedenih razloga, Agencija je zabranila ZU „Moja Apoteka“ da u apotekama vrši audionadzor i naložila da izbriše snimke prikupljene na takav način.
Biometrijski podatak glas predstavlja posebnu kategoriju podataka čija obrada je zabranjena osim izuzetaka koji su propisani Zakonom o zaštiti ličnih podataka. 

Agencija nije osporavala da ZU „Moja Apoteka“ Banjaluka, kao uostalom i svi drugi poslovni subjekti, mora zaštiti svoju imovinu i pružiti adekvatnu zaštitu svim licima koja rade i borave u apotekama, ali nije postojao srazmjer između upotrijebljenih sredstava i cilja koji se trebao time postići.


 Obrada biometrijskih podataka je dozvoljena samo kada je propisana zakonom i kada je  nužna i neophodna (npr. pristup zaštićenim prostorijama ili zonama, čuvanje tajni i sl.), jer predstavlja posebno invazivan i rizičan prodor u privatnost pojedinaca, te se ne može dozvoliti njeno korištenje bez ispunjenosti ovih uslova. 

